
Annotatsiya: Mazkur maqolada O‘zbek xalq og‘zaki ijodining eng yorqin 

namunalaridan biri bo‘lgan xalq qo‘shiqlarining tarbiyaviy ahamiyati haqida so‘z 

yuritiladi. Xalq qo‘shiqlari orqali yoshlarda milliy qadriyatlarni anglash, 

vatanparvarlik, mehnatsevarlik, ota-onaga hurmat, yurtga sadoqat kabi fazilatlarni 

shakllantirish masalalari yoritiladi. Shu bilan birga, xalq qo‘shiqlarining badiiy-estetik, 

axloqiy va pedagogik jihatlari tahlil qilinadi. Xalq qo‘shiqlari inson hayotining turli 

jabhalarini qamrab olib, quvonch, g‘am, muhabbat, sadoqat, mehnat, vafo kabi his-

tuyg‘ularni ifoda etadi. O‘zbek xalqining boy og‘zaki ijodi asrlar davomida xalqning 

turmush tarzi, urf-odatlari, ma’naviy dunyosi va axloqiy qarashlarini o‘zida mujassam 

etib kelgan. 

Abstract: This article discusses the educational significance of folk songs, which 

are one of the brightest examples of Uzbek folk oral art. The issues of forming national 

values, patriotism, hard work, respect for parents, and loyalty to the country in young 

people through folk songs are highlighted. At the same time, the artistic, aesthetic, 

moral and pedagogical aspects of folk songs are analyzed. Folk songs cover various 

aspects of human life and express feelings such as joy, sorrow, love, loyalty, work, and 

loyalty. The rich oral tradition of the Uzbek people has embodied the lifestyle, 

traditions, spiritual world, and moral views of the people for centuries. 

O‘zbek xalqining boy og‘zaki ijodi asrlar davomida xalqning turmush tarzi, urf-

odatlari, ma’naviy dunyosi va axloqiy qarashlarini o‘zida mujassam etib kelgan. Bu 

ijodning eng muhim turlaridan biri – xalq qo‘shiqlari hisoblanadi. Xalq qo‘shiqlari 

inson hayotining turli jabhalarini qamrab olib, quvonch, g‘am, muhabbat, sadoqat, 

mehnat, vafo kabi his-tuyg‘ularni ifoda etadi. Ayniqsa, ularning tarbiyaviy kuchi 

beqiyosdir. O‘zbek xalq qo‘shiqlari bolalar, o‘smirlar, yoshlar va hatto kattalar uchun 

ham axloqiy, estetik va ma’naviy tarbiyaning muhim vositasi bo‘lib xizmat qiladi. 
Xalq qo‘shiqlari o‘zining mazmun-mohiyati bilan insonni yaxshilikka, halollikka, 

mehnatsevarlikka, sadoqatga chorlaydi. Ular hayotiy tajriba asosida yaratilganligi bois, 

tinglovchida samimiy tuyg‘ularni uyg‘otadi. Har bir xalq qo‘shig‘i o‘zida muayyan 

g‘oyani, axloqiy saboqni olib keladi. Masalan, “Ilila yor”, “Oyijon”, “bilaguzuk”, 

“Chaman ichra” kabi qo‘shiqlar yosh avlodni yurtga sadoqat, ota-onaga hurmat, 

sadoqatli muhabbat, insoniylik fazilatlariga o‘rgatadi. 
O‘zbek xalq qo‘shiqlari orqali yoshlarimiz o‘z milliy qadriyatlarini anglaydi. 

Qo‘shiqlarda xalqimizning urf-odatlari, an’analari, marosimlari, oilaviy hayoti, 

tabiatga bo‘lgan munosabati, jamiyatdagi o‘rni ifoda etiladi. Ayniqsa, to‘y, maraka, 

mehnat, ijtimoiy hayot, mehr-muhabbatga bag‘ishlangan qo‘shiqlarda xalqning 

hayotiy falsafasi yaqqol ko‘zga tashlanadi. Bu esa yoshlar ongida milliy o‘zlikni 

shakllantiradi. 

Xalq qo‘shiqlari axloqiy tarbiyada alohida o‘rin tutadi. Ular orqali bolaga ijobiy 

xulq-atvor namunalarini singdirish mumkin. Masalan, “Oyijon” qo‘shig‘ida onaga 

bo‘lgan cheksiz muhabbat kabi his-tuyg‘ular yoritiladi.  

Oyijon, oyijon-a 

Quloqqinam og‘ridi-ya, 

Quloqqinangdan oying o‘rgilsin, 

Nimalarga og‘ridi-ya. 

Do‘konlarda bo‘lar emish, 

Bozorlarda sotar emish, 

Ana uning nomi tilla zirak 

O‘shanga og‘ridi-ya, 

O‘shanga og‘risa-yo, alam-o, alam. 

Oyijon, oyijon-a, 

Bilakkinam og‘ridi-ya, 

Bilakkinangdan oying o‘rgilsin, 

Nimalarga og‘ridi-ya. 

Zargarlarda bo‘lar ekan. 

Do‘konlarda sotar ekan, 

Uning nomi bilaguzuk 

O‘shanga og‘ridi-ya. 

O‘shanga og‘risa-yo, alam-o, alam. 

Xalq qo‘shiqlarida kibr, hasad, xiyonat kabi salbiy fazilatlar qoralanib, halollik, 

muruvvat, sabr-toqat kabi jihatlar ulug‘lanadi. 

Xalq qo‘shiqlari ko‘p hollarda tarixiy voqealarning ham aks-sadosi bo‘lib xizmat 

qiladi. Ular orqali xalq boshidan kechirgan tarixiy sinovlar, ijtimoiy muammolar, 

hayotiy kurashlar ifoda etilgan. Bu qo‘shiqlar yosh avlodni o‘z tarixiga hurmat ruhida 

tarbiyalaydi, ularni xalqning o‘tmishiga befarq bo‘lmaslikka chorlaydi.  

Xalq qo‘shiqlari o‘zining musiqiy ohangi, poetik tili, badiiy ifoda vositalari orqali 

tinglovchining estetik didini rivojlantiradi. Ular bolalarda musiqiy tafakkurni, 

go‘zallikka intilish, badiiy nutqni shakllantirishda muhim ahamiyatga ega. Ayniqsa, 

maktabgacha yoshdagi bolalar uchun mo‘ljallangan xalq qo‘shiqlari tarbiyachilar va 

ota-onalar uchun boy tarbiyaviy manbadir. 

Xulosa qilib shuni aytish kerakki, o‘zbek xalq qo‘shiqlari – bu faqat musiqiy 

meros emas, balki xalq donishmandligining, hayotiy tajribasining, axloqiy-me’yoriy 

qarashlarining aksidir. Ular yosh avlod tarbiyasida beqiyos vosita bo‘lib, ularni 

Vatanga muhabbat, ota-onaga hurmat, insoniy fazilatlar, halollik va adolat ruhida 

kamol toptiradi. Shu bois, xalq qo‘shiqlarini saqlash, o‘rganish, ularni ta’lim-tarbiyada 

faol qo‘llash zamonaviy pedagogik jarayonning ajralmas bo‘lagi bo‘lishi zarur. 

Bunday musiqiy meros orqali biz nafaqat madaniy boyligimizni asraymiz, balki 

kelajak avlodni yuksak insoniylik ruhida tarbiyalaymiz.  

